
НАСОВІЧ ІВАН ІВАНАВІЧ.  
225 ГАДОЎ З ДНЯ НАРАДЖЭННЯ

І.І. Насовіч нарадзіўся ў в.Гразівец Чавускага раёна ў 1788 г. У 1799–1812 гг. ён 
вучыўся ў Магілёве (мужчынская гімназія і духоўная семінарыя). Пасля атрымання 
адукацыі працаваў настаўнікам, інспектарам Аршанскага (1812–1813), выкладчыкам 
(1813–1818) і рэктарам (1818–1822) Мсціслаўскага духоўнага вучылішчаў. На працягу 
11 гадоў (1822–1833), быў выкладчыкам, загадчыкам Дынабургскай (Даўгаўпілс, Латвія) 
гімназіі, Маладзечанскага і Свенцянскага дваранскіх вучылішчаў. 21 год І.І. Насовіч 
прапрацаваў у сістэме Міністэрствы асветы. Нягледзячы на ўдалую кар’еру, ён раптоўна 
выйшаў у адстаўку і пераехаў ў г. Мсціслаў.

У 1847 г. па заданні і методыцы Геаграфічнага таварыства ён стаў збіраць матэрыялы 
па беларускай мове. 3 гады Іван Іванавіч ездзіў па Магілёўскай, Гарадзенскай і Мінскай 
губернях. У выніку экспедыцый у Акадэмію Навук пайшлі ягоныя рукапісы «Кароткія 
філалагічныя назіранні за беларускай гаворкай», «Невялікі беларускі слоўнік» і 
«Зборнік беларускіх прыказак». Крыху пазней (1852) ён перадаў у акадэмію «Зборнік 
беларускіх песень». 

Пасля смерці пратаірэя І. Грыгаровіча І.І. Насовічу даручылі стварэнне алфавітнага 
паказальніка старажытных беларускіх слоў, над якім ён працаваў 5 гадоў. З 1864 па 
1870 гг. ён жыў у Пецярбургу, працаваў ў Публічнай бібліятэцы, актыўна друкаваў свае 
працы, у т.л. «Слоўнік беларускай мовы», якому аддаў 16 гадоў жыцця. Па сутнасці гэта 
быў першы тлумачальны слоўнік беларускай мовы з прыкладамі жывой гаворкі, песень, 
казак, прыказак. У Мсціславе, ужо калі ён быў цяжка хворым, у 1876 г. Іван Іванавіч 
дыктаваў па памяці сабраныя ім матэрыялы. З яго слоў сынам быў запісаны нарыс 
«Аб плямёнах да часоў Рурыка, якія засялялі беларускую тэрыторыю» (захоўваецца ў 
бібліятэцы РАН у Пецярбургу). За свае працы І.І. Насовіч быў узнагароджаны Увараўскай 
(1865), Дзямідаўскай (1861) прэміямі, Малым залатым медалём Геаграфічнага тавары-
ства (1884), ордэнамі Святога Станіслава 2-й ступені (1870). 

Памёр выбітны этнограф і мовазнавец («беларускі Даль») у 1877 г. Пахаваны на 
могілках Тупічэўскага манастыра ў Мсціслаўскім раёне.

У.Г. Хамякоў

